MUHAMMED, A.S., U SVETIM PERZIJSKIM KNJIGAMA
Hvala Allahu, dž.š., Gospodaru svih svjetova. Neka su salavat i selam na Poslanika Muhammeda, a.s., njegovu časnu porodicu, ashabe i sve sljedbenike.
Braćo moja u Dini Islamu! Danas je 12. Rebiul-evvel, rođendan našeg poslanika i miljenika Muhammeda, a.s. Na današnji dan je 571. godine majka Amina na svijet donijela najvećeg sina u povijesti čovječanstva, čija je svjetlost obasjala dvorove Šama (Sirije), u čiju čast se srušilo 14 tornjeva sa Kserksovog dvora u Perziji, ugasila se vatra koju su vijekovima obožavali Farizejci u Indiji i srušile se crkve oko jezera ''Savit'', koje je prethodno presušilo.
Na ovaj dan je rođen posljednji Allahov poslanik, Dragom Allahu najdraže stvorenje, prva duša iz Ezela (svijet duša), prvak svih ljudi i Allahovih poslanika – Muhammed, a.s., čiji dolazak su najavile svete knjige kršćana, židova, hindusa, budista i zoroastrijanaca.
Mi smo prethodnih godina u hutbama govorili o tome na koji način su svete knjige kršćana, židova i hindusa najavile dolazak Muhammeda, a.s., a danas ćemo, akobogda, govoriti o tome na koji način su svete knjige zoroastrijanaca najavile njegov dolazak.

Inače, zoroastrizam, odnosno, perzijizam ili vatropoklonstvo je religija koja je nastala prije nekih 2.500 godina. Osnovao ju se prorok Zaratustra. U osnovi njenog vjerovanja jeste borba između boga tame Ahrimana i boga svjetlosti Ahura Mazde. Za nas je posebno zanimljivo da je dobar dio Dobrih Bošnjana, koji su sebe zvali Bogumili, prije dolaska sultan Mehmeda Fatiha u Bosnu i prije prihvatanja Islama, bili sljedbenici zoroastrizma. 
Ova religija ima dvije svete knjige: Dasatir i Avesta. Dasatir se dijeli na Hurda Dasatir i Kalan Dasatir, a Avesta se dijeli na Hurda Avesta i Kalan Avesta, odnosno, Zen Avesta i Maha Zen. Ove perzijske knjige su napisane u Pahlaviju i Zendiju i u njima se nalaze proročanstva o dolasku poslanika po imenu Muhammed. 

Pa tako u Zen Avesti stoji sljedeće proročanstvo: ''On je pobjednik, on je povlašćeni, ime mu je Astaved Areta. On je počast čitavom čovječanstvu. On je čovjek poslanik, i borit će se protiv zla ljudi i protiv zlih prepreka.'' (poglavlje 25, stih 129.)

Dakle, proročanstvo kaže da je on pobjednik, a poznato je da je Muhammed, a.s., pobjednički ušao u Mekku. Zatim kaže da je on povlašćeni. Precizniji prijevod ove riječi jeste neko koga hvale, što u prijevodu na arapski jezik znači Muhammed. Potom kaže da mu je ime Astaved Areta. Ovo ime je izvedeno od osnove astu, što znači: onaj koji hvali, tako da čitav izraz ima značenje kao i Ahmed, što je drugo ime Muhammeda, a.s. Proročanstvo dalje veli da je on počast čovječanstvu, što savršeno odgovara kur'anskom ajetu: ''A tebe smo poslali samo kao milost svjetovima.'' (El-Enbija', 107.) Zatim kaže da je on poslanik, koji će se boriti protiv zla među ljudima, a upravo je poslanik Muhammed, a.s., prednjačio u toj borbi.
U drugom proročanstvu stoji: ''Prijatelji Astaved Arete borit će se protiv sotone, bit će oštroumni, dobrog sluha, dobrog vida, imat će lijepo ponašanje i nikada neće kazati nijednu laž.'' (Zen Avesta, poglavlje 16, stih 95.)

Ove riječi opet govore o Muhammedu, a.s., pod imenom Astaved Areta. Zatim, govori o njegovim drugovima, koji će se boriti protiv zla, koji će imati oštar um, dobar sluh, vid i ponašanje, te neće izreći ni jednu laž, što opet odgovara opisu Poslanikovih, a.s., ashaba.
U Dasatirima, također, postoje proročanstva o dolasku Muhammeda, a.s. U jednom od njih stoji: ''Kada se sljedbenici Zaratustre udalje od originalnog učenja i kada zalutaju, pojavit će se čovjek sa svojim drugovima, koji će pokoriti ohole Perzijance. Njegovi drugovi neće obožavati vatru, već će se okretati prema Kabi, hramu Ibrahimovom, u kome neće biti kipova. Ovi ljudi bit će milost za čovječanstvo. Vladat će svetom zemljom Perzijanaca. Ovaj čovjek će biti rječit i blag.'' 

Ovo proročanstvo se može odnositi samo na Muhammeda, a.s., koji je bio rječit i blag, te na njegove ashabe, koji su zaustavili obožavanje vatre, koji su se u namazu okretali prema Ibrahimovom hramu, i koji su pokorili Perzijance te zavladali Perzijom.
Braćo moja! U čast rođenja Muhammeda, a.s., ovih dana se u cijelom svijetu organizuje učenje mevluda. Time se iskazuje zahvalnost Dragom Allahu što nam je poslao Muhammeda, a.s., i što nas je učinio njegovim ummetom, te ljubav prema našem Učitelju, koji nas je podučio kako treba da se ponašamo i šta treba da radimo kako bismo došli u okrilje Allahove, dž.š., blizine i Njegovog vječnog zadovoljstva u džennetskim ljepotama.

S tim u vezi, želim vas još jednom podsjetiti da naš džemat ima čast da ove godine bude domaćin centralnog mevluda za pokrajine Tirol i Vorarlberg. Mevlud, koga će, akobogda, proučiti imami bošnjačkih džemata u Tirolu i Vorarlbergu, počinje sutra nakon jacije, koju ćemo klanjati u 18.06 h. Koristim priliku da vas pozovem da budete dio ove naše manifestacije i da podijelite sa nama radost u povodu rođendana Muhammeda, a.s.
Molim Dragog Allaha da nas učini iskrenim sljedbenicima Muhammeda, a.s., i da nas počasti njegovim društvom u Džennet-i Firdevsu. Amin.
